ՀԻՄՆԱՎՈՐՈՒՄ
«Ռուսաստանի Դաշնության կառավարության և Հայաստանի Հանրապետության կառավարության միջև Մոսկվայի Համառուսաստանյան Ցուցահանդեսային Կենտրոնի տարածքում Հայաստանի Հանրապետության մշտական գործող ցուցահանդեսային կոմերցիոն կենտրոնի ստեղծման մասին» Համաձայնագրի ստորագրման  նպատակահարմարության

2001թ.-ին ՀՀ արդյունաբերության և առևտրի  նախարարության և «Համառուսաստանյան Ցուցահանդեսային Կենտրոն» ԲԲԸ-ի (հետագայում` ՀՑԿ) միջև ստորագրվել էր Համառուսաստանյան Ցուցահանդեսային Կենտրոնի տարածքում Հայաստանի Հանրապետության ցուցահանդեսային կոմերցիոն կենտ​րոնի ստեղծման մասին Համաձայնագիր: 


Համաձայն այդ Համաձայնագրի ՀՀ առևտրի և արդյունաբերության նախա​րարությունը հանձնարարել էր «Արմիմպորտ» ՍՊԸ-ին կնքել համապատասխան Պայմանագիր ՀՑԿ-ի վարչակազմի հետ: 2002թ. մարտ ամսին կնքվեց պայմանագիր հայկական կողմին վարձակալության հիմունքներով շինության (N68 “Հայաստան” տաղավար)  տրամադրման մասին: Համաձայն հանձնման-ընդունման ակտի, վարձակալությամբ տրված շինության սկզբնական մաշվածությունը կազմում էր 79 տոկոս: Տասը ամսվա ընթացքում  «Արմիմպորտ» ՍՊԸ-ն իր միջոցների հաշվին կատարել էր շինության կապիտալ վերանորոգում` նախապես անցկացնելով Ռուսաստանի Դաշնության օրենսդրությանը համապատադխանող բոլոր անհրաժեշտ համաձայնեցումները: 


Հայաստանի Հանրապետության ցուցահանդեսային կոմերցիոն կենտրոնի «Հայաստան» տաղավարի բացումը տեղի էր ունեցել 2003թ. փետրվարին Հայաստանի Հանրապետության Նախագահի Ռուսաստանի Դաշնություն  պաշ​տոնական այցի շրջանակներում:


Տաղավարի ավելի քան 7-ամյա գործունեության ընթացքում ձևավորվել է ցուցահանդեսային կոմերցիոն կենտրոնի արդյունավետ հայեցակարգ` արդյունա​բերական արտադրության, ժողովրդական արհեստագործության և արվեստի գործերի մշտապես գործող ցուցահանդեսի համադրում տոնավաճառային գործունեության հետ, որն իրականացվում էր շնորհանդեսների և մրցունակ ապրանքների ներկայացման համար այլ տեսակի գործունեության կազմակերպման միջոցով:


«Հայաստան» տաղավարի գործունեության հետ կապված բոլոր ծախսերը կատարվում են «Արմիմպորտ» ՍՊԸ-ի միջոցների հաշվին: Յուրաքանչյուր տարի ՀՑԿ-ի հետ վարվում են բանակցություններ վարձակալության ժամկետի, քանի որ պատմության հուշարձանների վարձակալության համար սահմանված է մեկ տարի վարձակալության ժամկետ և վարձավճառի նոր դրույքաչափի մասով:


«Ռուսաստանի Դաշնության կառավարության և Հայաստանի Հանրապետության կառավարության միջև Մոսկվայի Համառուսաստանյան Ցուցահանդեսային Կենտրոնի տարածքում Հայաստանի Հանրապետության մշտական գործող ցուցահանդեսի ստեղծման մասին» համաձայնագրով նախատեսված վարձավճարի չափը և վարձակալության ժամկետի սահմանումը լուրջ խթան կհանդիսանան ՀՑԿ-ում հայկական տաղավարի գործունեության ծրագրավորման և, որպես արդյունք, այնտեղ ներկայացված հայկական սուբյեկտների համար:


Համաձայնագիրը ֆինանսական պարտավորություն չի առաջացնում  Հայաստանի Հանարապետության համար, քանի որ «Հայաստան» տաղավարն արդեն իսկ իրականացնում է գործունեությունը ինքնաֆինանսավորման սկզբունքներով:


Հաշվի առնելով վերոշարադրյալը, ՀՀ էկոնոմիկայի նախարարությունը գտնում է նպատակահարմար «Ռուսաստանի Դաշնության կառավարության և Հայաստանի Հանրապետության կառավարության միջև Մոսկվայի Համառուսաստանյան Ցուցահանդեսային Կենտրոնի տարածքում Հայաստանի Հանրապետության մշտական գործող ցուցահանդեսի ստեղծման մասին» համաձայնագրի ստորագրումը Հայաստանի Հանրապետության կողմից:

